
[126v,04]Daz iſt Anſhelmus Deutze 
Sand Anſhelm der pat vnſer vrowen von himelreich lan= 
ge zeit. mit grozzer gier. mit vaſten vnd mit wachen 
Vnd mit andechtigem gepet. Vnd mit hertzenleichen 
trechten. Daz ſi im chundtêt. irsͤ aingepornes chindes mar= 
ter. Wie ez von dem anegenge ergienge. Vntz an daz ende. 
Vnd do er des lange het gepeten. do wart er gewert. Do 
erſchain im vnſer vrowe ze einem mal. vnd ſprach. zv ͤ
im Anſhelme. Mein liewes chind. hat als manichvaltige 
vnd als grozze marter erliten. Daz ez niement vollechlichen 
geſagen chan Die ougen muͤzzen mit ſeinen zechern 
des hertzen pitterchait erwainen. Ich pin auer ſo groͤzleich 
gehochet. mit meinem chind. Vber allez himeliſches 
her. Vnd vber die creatur. die got îe peſchuͤf. So en 
mag ich noch enſchol nicht mer wainen. Vnd darnach 
allz du mich frageſt. danach ſag ich dırͤ wie ez ergie. 
Sand Anſhelm waz von hertzen vro. Vnd ſprcͣh ſag mırͤ lie= 
weu vrow. wie waz der aneuanch der marter deines 
liewen chindes ¶ Vnſer vrowe ſprach. Do mein chind 
hiet geezzen. mit ſeinen Iungern. Vor ſeiner marter. 
daz iungiſt mal. Vnd daz ſi von dem tiſche oufſtunden. 
Do giench Iudas ſcarioth. zv ͤden furſten der Iuden. 
Vnd chom eines gedinges mit in enain. So wold er 
mein chind verraten. Die Iuden waren des gedinges vrô. 
Vnd gaben im dreizich phenning ¶ Do ſprach ſand Anſhe= 
lm. Sag mırͤ lieweu vrow welherhand phenning waz 
daz ¶ Und vnſer vrowe ſprcͣh. Si warn yſmahelite ge= 
haizzen. Do yoſepen ſeine pruder verchauften vmb dr= 
eizich phenning. Do chauften in ainerhand leut. die 
haizzent ẏſmahelite. Vnd wil dırͤ ſagen warvmb ſi 
alſo waren gehaizzen. Davon die phenninge den namen 
habent. Vnd chauften in vmb dreizich phenninge. Vnd 



[127r,01]die Iuden. den di phenning wurden zetail. Die behielten 
ſeu fuͤr ein erbeſchaft. Vnd liezzen zv ͤeinem iegleichen 
geſlecht ſein nachchomen. Wol vber viertauſent Iar 
Wand ſi waren teuwer. Vnd choſper. Vnd di Iuden waren 
datz Ieruſalem di daz guͤt heten. von der erbeſchaft. Di 
waren meinem chind allo veint. Swie lang ſi guͤt heten 
gehabt. Vnd ſwie lieb ez in was. So gaben ſi iudas die(=) 
ſelben phenning. Wand er was alſo geitig. do er die phen= 
ninge anſach. Do gevielen ſi im ſo wol. Daz er mein chind 
darvmb gab. Swie oft er in êe gewarnt het ¶ Sand 
anſhelm ſprach. Sag mırͤ vrow. wer du da pei deinem lie= 
ben chind ¶ Vnſer vrowe ſprach. Nain ich Anſhelme 
Wizze do mein chind het geezzen mit ſeinen iungern. 
Vnd in die fuͦzze het gewaſchen. Vnd in ſeinen heiligen 
leichnam het gegeben. Vnd in ſuͤzze prediget. Vnd Iudas 
von im was gegangen zv ͤden Iuden. Do giench mein 
chind mit ſeinen iungern. Ab dem perg ſẏon. Auz der 
ſtat zv ͤdem toͤr auz. daz da haizzet daz guldein toͤr. zuͤ 
einem prunne. der hiez ſẏloe. pei dem was ein gart. 
da waz er êe diche in gegangen. mit ſeinen iungern. 
Vnd vnder dem perg olẏueti. Hiez er ſein iunger peiten 
Vnd gie von in. in ein ekke ouf den perch olẏueti. wol 
ſo verre. ſam man ein ſtain mit ainer hant gewerfen 
mach. Vnd viel nider ouf ſeineu chnie. Vnd anpetacht 
ſein vater von himelreich. Vnd ſprach. Exaudi. me. domine. 
.quoniam. benigna. est. misericordia. tua. Daz ſprichet herre erhoͤr mich. Wand du 
piſt genaden reich. Vnd got ſiech mich an. nach der 
manichualtichait deiner parmhertzichait. Ne auertas 
faciem. tuam. a me. Daz ſprichet herre cher dein antlutze nicht 
von deinem chind. Wand ich pin in grozzen ſorgen. da(=) 
von hilf mırͤ pald. ¶ Sand Anſhelm ſprach. sag mırͤ 
vrowe warvmb pat er do ¶ Vnſer vrowe ſprcͣh. daz 
tet er vmb dreierhand ſache. ¶ Die erſt ſache iſt. Daz 
er gar zarter natur was. Vnd ich in gar zertleich ge= 
zogen het. Vnd daz er einer magt chind waz. Davon têt 
im ſein marter vil deſter wiers ¶ Die ander ſache was. 



[127v,01]Daz in ſein grozz traurichait vnd varicht het bedwungen. 
Daz im der pluͤtig ſwaiz. auz allen ſeinen gliden dranch. 
Daz er ouf die erde floez. Vnd davon wand er der war got 
was. Der elleu dinch wol weſt. Do weſt er ouch alle 
ſein marter vor wie ſein geſpot ſchold werden. Vnd ange= 
ſpeit. geſtozzen vnd geſlagen. Vnd wie im mit valſche 
ſchold werden vertailt. Vnd leſterleich ſold ſterben an dem 
chreutz. Vnd daz er von iegleicher marter ſmertzen vnd 
pitterchait ſchold leiden. Vnd wand er daz wol weſt alles 
vor. davon pat er. Wand wie ein diep waiz. daz er ſter= 
ben muͤz. So im wırͤt vertailt. So enphindet er doch nicht 
des ſmertzen alles vor der marter êe daz man in hach. 
an daz ſail. Do enphant mein liebes chind des ſmertzen 
alles. vor der marter. di er leiden wold. ¶ Die dritt ſache 
was. Daz er weſt. daz die iuden dehain parmhertzichait 
vber in mochten gewinnen. Vnd do er do ſein vater pat. 
Ob ez mecht geſein. Daz er in der marter vberhuͤb. Vnd 
doch ſeinen willen nicht anſeche. nuͤr er ervollet ſeinen 
vaterleichen willen. Do ſand im ſein vater von himel einen 
engel. der in ſtercht. Vnd ſprach zv ͤim. Wis veſt vnd ſtarch 
Wand dv loſen ſcholt. Alles menſchleich geſlecht. Da(=) 
nach ſtuͤnd er ouf vnd giench zv ͤſeinen iungern. Da 
warn ſi entſlaffen. vor rechtem laid vnd vor vberiger 
traurichait. Do ſprcͣh er zv in mocht ırͤ ein weil mit 
mırͤ nicht gewachen. Secht ırͤ nicht. er nechent vil 
pald herzv.ͤ Der mich hin wil geben. Vnd zehant 
chom Iudas mit einer grozzen ſchar. Do er nachen 
hin zv chom. Do ſprach er zv ͤden iuden. Ir ſind zwen 
gar geleich aneinander. Ieſus vnd Iacobus ſeiner muͤmen 
ſuͦn. Den man haizzet ſeinen bruͤder. Vnd mag man ainen 
von dem andern choum iemen erchennen. Davon wil ich 
ev ein zaichen geben. Wen ich chuſſe der iſt ez. den habt 
vaſt. Vnd fuͤrt in gewerleich. Vnd do er do nachen be= 
gund. Do giench mein chind gegen in. Vnd ſprcͣh wen 
ſuͤcht ırͤ Si ſprachen Ieſum Nazarenum. Do ſprcͣh mein 
chind ich pins. Do viellen ſi alle hinder ſich. Vnd vielen 



[128r,01]ouf daz erdreich. Do ſprach er auer. Seit ırͤ mich ſuͤcht 
So lat die gen. die mit mırͤ ſind. Daz die geſchrift er(=) 
fullet werd. Qͦs dediſti mͥ non perdidi ex eis quemqrmͣ. Die du 
mırͤ haſt gegeben. der han ich dehain verlorn. Vnd do 
er daz geſprach. Do giench Iudas zv ͤmeinem chind vnd 
chuſt in an ſeinen mund. Da ſprach mein chind zv ͤim. 
Wil du des menſchen chind in den toͤd geben. mit dem chuſ= 
ſe. Vnd zehant viengen ſi mein chind. Do zoch ſand pe=1 
ter ſein ſwert ouz. vnd ſluͤg des oberiſten chnecht. daz 
recht oͤr ab ¶ Do ſprcͣh ſand Anſhelm. Sag mırͤ vrowe 
geschach dehain zaichen. an ſeiner vanchnuſſe. ¶ Mein 
chind pot ſein hant dar. Vnd ruert ſein oͤr. Vnd macht 
ez zehant geſunt. Vnd ſprcͣh. zv ͤſand peter. Stozz dein ſwe= 
rt in dein die ſchaid. Wand alle die mit dem ſwert le= 
ben. Die verderbent ouch mit dem ſwert. Oder wenſt dv 
nicht. Daz ich meinen vater mecht erpitten. Daz er mırͤ 
ſand zwelf engelſchar. Vnd zehant fluchen die iunger 
von im ¶ Sand Anſhelm ſprcͣh. Sag mırͤ raineu vrowe 
wer dv auch pei im ¶ Vnſer vrowe ſprcͣh. nain ich. ¶ 
Sand Anſhelm ſprcͣh. Warvm liez dv daz. Vnd er dırͤ doch 
ſo hertzen lieb was ¶ Vnſer vrowe ſprcͣh. Ez was nacht 
Vnd waz ez nicht pilleich. Daz iunge vrowen an der ſtrazze 
giengen. ¶ Sand Anſhelm ſprcͣh Nv ſag mırͤ zarteu 
vrowe wo wer du do. ¶ Ich was in meiner ſweſter hous 
Iohannes meines chindes muͤmen ſuͦn. ¶ Sand anſhelm. 
ſprcͣh wer was des pot der dırͤ div mer ſagt. Wie ez vm 
dein chind ergangen was wer ¶ Vnſer vrowe ſprcͣh 
Do chomen die iunger alle mit grozzem geſchrai. Vnd 
vnmeſſen laidichleich. Vnd ſprachen zv ͤmırͤ. Owe 
liebeu muͤter vnd vrowe. Dein hertzenliebes chind. Vnd 
dein ainpornes vnſer lieber maiſter. der iſt gevangen. 
Vnd iſt von vns gefueret gepunden. Vnd wizzen nicht 
wo er hingefuͦrt iſt. Oder ob er erſlagen iſt ¶ Sand 
Anſhelm ſprach. Nv ſag mırͤ liebeu vrowe. Wie was 
dein vngemach vnd deines hertzen noͤt ¶ Vnſer vrowe 
                                                            
1 Marginalie am rechten Rand: hic captus est xͨ. 



ſprach. Swie wol ich weſt. daz menſchlich natur mit 
[128v,01]im ſchold erloſet werden. Doch von muͤterlicher natur vnd 
lieb Do gieng Sẏmeons ſwert durch mein hertz. als er 
mırͤ het geſait. Do er mein chind erplicht in dem tempel. ¶ Do 
ſprcͣh ſand Anſhelm. Zarteu vrowe wo wart dein chind 
hingefuͤrt ¶ Vnſer vrowe ſprrcͣh. Auz dem garten do 
er inne gevangen wart. Durch ein tal daz haizzet 
Ioſaphat. ze Ieruſalem in durch daz guldein toͤr. Da er 
ouch durch was auzgegangen in einen palaſt. Der 
ſtuͤnd pei des fuͤrſten hous. Der da hies Annas. Do en= 
zunten ſi ein feuwer. Da chomen die alten. Vnd di ſchreiwer 
vnd di phariſei. Vnd beſamten ſich alle in dem palaſt. 
Do fragt der fuͤrſt Annas vil von ſeinen iungern. Vnd von ſeiner 
lere. Do antwuͦrt mein chind. Vnd ſprcͣh. Ich han offenlich 
der werlt geprediget. in der ſẏnagoga. Vnd geleret alle 
zeit in dem tempel. Da die iuden alle zeſamen chomen. 
Vnd han nicht verporgenleich geredet. wes fragſt dv 
mich. frag ſein die ez gehoͤrt habent. Di wizzen ez wol 
Daz ich in han geſait Do mein chind daz het geredet 
mit dem fuͦrſten Annas. Do ſluͤg in ein vnechtiger man 
des fuͤrſten an ſein wange. vnparmhertzichleichen. Vnd 
ſprcͣh du ſcholt dem fuͤrſten paz antwuͦrten. Do ſprcͣh 
mein chind gar ſemphtichleichen. zv ͤdem der in geſlagen 
het. Han ich wol geredet warvmb ſlechſt dv mich 
danne. Han ich auer vbel geredet. daz erzeug. Da 
2namen ſi in vnd verpunden im die ougen. Daz man doch 
tuͤt dehainem dieb. êe daz im vertailt werd. Vnd ſpoten 
ſein alle die nacht. Vnd ſpeibten im vnder ſein antluͦtz. 
Vnd giengen hinder in. Vnd ſluͤgen in ouf ſeinen hals. 
Vnd ſprachen weiſſag vns. Wer dich geſlagen hab. 
Nu was Iohannes zv meinem chind in daz hous ge= 
gangen. Wand der herre Annas erchand in wol. Vnd nam 
Iohannes. Vnd fuͤrt in ouch in daz hous. Vnd do petrus zv ͤder 
tuͤr ingie. Do ſprcͣh ein iunchvrowe di huͤt der tuͤr zv ͤ
im. Du piſt ouch des menſchen iunger. Do laugent petrsͮ 
                                                            
2 Marginalie am linken Rand: hic ligati fuer[u]nt s ͥoculi 



dreiſtuͦnd. Vnd ſwuͦr. Daz er nicht in erchande. Noch in nicht 
hiet geſehen. zehant do chret chret der han. Vnd ſach 
[129r,01]mein chind Petrum gar traurichleichen an Do gedacht pe= 
trus an daz wart. Daz er im vor het geſait. Êe daz der 
han zwier gechret. So haſtu mein dreiſtund verlougent. 
vnd gieng ouz vnd waint gar pitterleichen ¶ Do ſprcͣh. 
ſand anſhelm. Liebeu vrowe wo wer dv. do daz alles ge= 
ſchach ¶ vnſer vrowe ſprcͣh. Do mırͤ die iunger daz 
ſaiten. Daz er geuangen wêr. Do ziternt allev meineu 
glider. vnd giench ouz palde. vnd Maria. Magd.ͣ mit mırͤ 
vnd giengen zv ͤdem tempel. Dapei ſtuͤnd nachen an= 
nas der furſten hous. Da hort ich inne ein michel ge= 
precht. Do wer ich gern hiningegangen. daz ich hiet ge= 
ſehen wie ez meinem chind wer ergangen. Da wold 
mırͤ ſein niement gunnen. Do gewan mein hertze louter= 
leicheu laid. vnd waint hertzenchleich vnd ſprcͣh. Owe hertzen(=) 
liebes chind. ein ſpiegel meiner ougen wer geit mei= 
nem houpt waſſer. vnd meinen ougen prunne der zeher. 
Daz ich bewainen vnd bechlagen muͦg. Daz mort daz 
man an meinem chind beget. Do giench Mͣ magd.ͣ alles 
vmb daz hous. Ob ſi in der fund ein venſterlein. daz 
ſi geſehen mecht mein chind in ſeinen noten. di hort 
Petrum meines chindes dreiſtund verlaugen. Da wolt 
ſi verſwunden ſein vor iamer. Daz ſein der fuͦrſt der 
iunger aller verlougent hat. vnd ſprcͣh mit einer iemer= 
leichen ſtimme. Jeſus welhen ende ſol deiner pittercha= 
it not heut nemen. Oder wie ſol ez dir ergan. seit 
dein der verlougent hat. der ein fuͦrſt iſt vnder allen 
deinen iungern. vnd dein freunt was. herre Ieſu ich wil 
dein nimmer verlougen. Ich ſtuͦnd ouch vnd hort. Allen 
den ſpot. vnd alle die ſleg. vnd die ſtoͤzze di man im 
gab. vnd daz petrus ſein dreiſtund verlougent. ¶ 
Do ſach ich mein chind in allen mein noten an. Do ge= 
dacht petrus an daz wort. daz er im ſait. êe daz der 
han zwırͤ gechret. ſo haſt mein dreiſtund verlougent. 
vnd giench ouſ dem hous vnd waint pitterleich. do 



vand er Vnſer vrowen ſten vnder vor dem hous. Do 
ſprcͣh ich zv ͤim mit grozzem iamer. Owe peter was tuͤt 
[129v,01]man meinem chind. alle die nacht. Oder wo iſt er Do 
ſchrai peter mit einer iemerleichen ſtimme. vnd mit pittern 
zehern. vnd ſprcͣh zv mırͤ. Owe libeu vrowe vnd muͤter 
raineu. Da ſlecht man dein chind vnd ſtozet in an 
alle parmhertzichait. vnd beginnent allerderhand 
ſpot mit im. so ſi ſein erdenchen mugen. vnd iſt ſein 
antluͦtz ſo leſterleich verſpeit. daz man choum erchen= 
nen mag. ob ez eines menſchen antluͦtz ſei. vnd do 
er mırͤ daz geſait. da floch er vnd verparg ſich in ein(=) 
en holen ſtain. Der haizzet gallicantus. vnd chom nie 
herouz. vntz daz mein chind an dem chreutz erſtarb. 
¶ Do ſprcͣh ſand anſhelm. sag mırͤ raineu magt. wie 
was dırͤ do. an deinem hertzen. do dv daz alles horteſt 
¶ vnſer vrowe ſprcͣh. Do ez fruͤ was do fuͦrten ſi in 
aus dem hous Caẏphas. Do ſach ich mein chind. do man 
mein chind geuangen fuͦrt. Do lief ich dar. recht als 
ein weip. der ırͤ chind genomen iſt. vnd do ſein min= 
nechleiches antlutz ſo gar gevnraint was. Do geha= 
bt ich mich ſo iemerchleich vnd ſprcͣh zv ͤim. Owe dv liebes 
vnd aingepornes chind. wie iemerleich dein antlutz iſt ge= 
ſtalt. des ſich mein hertze diche hat gefreut. ſwenn ich 
ez anſach. vnd lief pald vnd viel dar. vnd wold mein 
chind haben vmbuangen. Do wolt mırͤ ſein niement 
gunnen. vnd ſtiez mich ainer hin der ander her. vnd wart 
mit poſen warten vnd mit ſtozzen vertriben. Do wart 
der zvlͤouf von den leuten ſo groͤzz. recht als man die= 
ben vnd mordern vertailen wold. vnd do er fuͤr gericht 
chom. da ſtuͤnd er ſam ein vnſchuldiges lempel. Daz 
ſeinen mund nicht ouftuͤt. ſo man ez toten wil. vnd 
was ſein antlutz ſo leſterleich verſpeit. nuͦr ſam ez wer 
eines auzſetzigen antluͦtz. Darnach funden ſi auf 
in valſche gezeug. Si ſprachen wer er nicht er wer 
ein zeſtorer der zehen gepot. vnd hiet die leut 
vercheret mit ſeiner valſchen lere. Do chomen auer 



zwen valſchen gezeug. vnd ſprachen wırͤ haben gehort 
daz er ſprach. Ich wil den tempel niderprechen. vnd 
[130r,01]wil in hin widermachen in drin tagen. daz ſprach er von 
dem tempel ſeins leibes. da wanten ſeu. er ſprech ez 
von dem tempel. den her salomon gemacht het. Do ſprcͣh 
der piſcholf Caẏphas. Sag vns ob dv ſeiſt des waren go= 
tes ſuͦn. Do antwuͦrt im mein chind. vnd ſprcͣh. Sag ich ev 
ez. ſo gelaubet ir mırͤ ſein nicht. Frag ich ev ſo antwuͦrt 
ir mırͤ nicht. Doch ſag ich ev werleich. Ir wert des menſchen 
chind ſehent. ſitzen zv der zeſem ſeiner gotlichen chraft. 
vnd chomen her wider in den wolchen des hẏmels. Do 
ſtuͤnd der piſcholf ouf. vnd zart ſein gewant. vnd ſprcͣh zv ͤ
weu pedurf wir mer gezeug. Er hat doch ſelben veriehen. 
wes dunchet euch. Do ſchrieren ſi alle miteinander. vnd 
ſprachen. Er iſt des todes ſchuldich. vnd do ich die vrtail 
hort. do giench zv dem dritten mal sẏmeons ſwert durch 
mein hertz. ¶ Sand anſhelm ſprcͣh. ach raineu vrowe. wie 
ergieng ez im darnach ¶ vſer vrowe ſprrcͣh. do fuͦrten 
ſi in gepunden hintz dem richte ͬpÿlatum. vnd chom daz vo= 
lch alles. Do ſchrieren arm vnd reich alle gemain. Tolle 
crcͮifige. bis. Nim hin nim hin vnd chreutz in. vnd huͤben 
im ouf daz er geſprochen het. Er wer gotes ſun. vnd 
hiet verpoten. daz man dem chaiſer dehain zins geben 
ſchold. Do begund pẏlatus fragen. von ſeinem chunich= 
reich. vnd ſprcͣh. piſt dus der iuden chunich. Do ſprach 
mein chind. Spricheſt dv daz von dırͤ ſelben. Oder hat dırͤ 
daz iement von mırͤ geſait. Do ſprcͣh pẏlatus pin ich 
danne ein iuden geſlecht. vnd dein ebenteuwer habent 
dich mırͤ gegeben. Was haſt dv getan. Do ſprcͣh mein 
chind. Mein reich iſt nicht von dirre werlt. Wer 
mein reich von diſer werlt. mein amptleut hulfen 
mırͤ. Daz ich den iuden nicht geantwuͦrt. Do ſprcͣh pẏla= 
tus. So piſt dv doch ein chunich. Do ſprcͣh mein chind. 
Du ſpricheſt ez. wan ich pin ein chunich. vnd pin ge= 
poͤrn vnd chomen ouf daz erdreich. daz ich ſei ein ge= 
zeug der warhait. Wand ſwer von der warhait iſt der 



horet mein ſtimme. Do ſprcͣh pẏlatus. was iſt div war= 
hait. do ſwaig mein chind. vnd wold der frag nicht 
[130v,01]antwuͦrten. Wan hiet er im geantwuͦrt. So hiet er ſich 
leicht von dem toͤd gelediget. vnd menſleich chunne niht 
erloſt. vnd do Iudas hort daz mein chind verdampt was 
Do gerau in der chouf. vnd giench hin zv den furſten. 
vnd gab in die phenninge. vnd ſprcͣh zv ͤin. Ich han geſ<u>ndent. 
daz ich daz recht pluͤt han hingegeben. Do ſprcͣhen die 
Iuden was get vns daz an. daz gepuͤzzeſt dv wol. Do gien= 
ch Iudas hin. vnd warf die dreizich phenning nider. vnd gie 
3hin vnd hieng ſich ſelben ¶ Da giench pẏlatus zv ͤden 
fuͤrſten. vnd zv ͤden prieſtern. vnd zv ͤder gemain des volches 
vnd ſprcͣh. Ich han dehain ſache an diſem menſchen funden. 
damit er den toͤd verdient hab ¶ Die iuden ſprcͣhen er 
hat die leut vercheret mit ſeiner ler. von Galẏlea. do vie 
er an vntz her ¶ vnd do pẏlatus hort daz er wer von galẏ= 
lea. da herodes chunich was. do ſand er mein chind zv ͤ
herodes daz er in geſech. wand er in der ſtat waz ze ieru= 
ſalem. vnd hoͤrt ouch ſagen. daz er lang het begert 
mein chind ze ſehen. vnd wold ſich ouch verſuenen mit 
herodes. wand ſi lange veint aneinander warn gewe= 
ſen. vnd do herodes mein chind geſach. do waz er gar vroͤ. 
wand er begert von hertzen daz er etleich zaichen von im 
ſech. Er fragt in vil diche. Ob er daz chind wer. daz 
ſein vater gern erſlagen hiet. vnd von ſeinen ſchulden ſo 
vil chind toͤtet. do er in ſuͤcht. vnd ouch ob er der wer. 
der Lazarum lebentigen machet. vnd ouch der vrowen 
ſuͦn in der ſtat. Naẏm. vnd plinden macht geſehent. vnd 
manigerhand frag. fragt er in. Do wold im mein chind 
nie wart mitgetailen. vnd gelobt im auer herodes daz 
er zaichen vor im têt. ſo wold er in loſen von den iuden. 
Mein chind Ieſus wold im alles nicht antwuͦrten. Do 
hiez im herodes ein edel chron oufſetzen. vnd ſprcͣh. Daz 
er ein zaichen vor im têt. so wold er im geben ſein chu= 
nechreich halbes. Mein chind ſprcͣh alles nicht. Do ſtaͤn= 

den die Iuden ouf. vnd ſagten vil dinges ouf in. Da(=) 
mit ſi im vngelimphen mochten gemachen. vnd do hero= 
des ſach. daz mein chind dehain zaichen vor im t<>n 
[131r,01]wold. Do verſmecht er in vnd alle ſein herren mit im. vnd 
hiez im ein weiſſes gewant anlegen. vnd ſand in wider 
pẏlato. alſo wart des tages herodes vnd pẏlatus ze freunt. 
vnd wand pẏlatus weſt die grozzen veintſchaft. die di 
iuden heten gen meinem chind. Do uaricht er daz ſi in 
verlugen. êe daz er cheme wider von herodes. vnd hies berait 
leut mit gen. die ſein huͤten vor den iuden. vnd do mein 
chind chom fuͤr pẏlatum Do ſprcͣh pẏlatus zv in. vnd rueft 
den iuden allen zeſamen. Irͤ habt mırͤ diſen menſchen 
zvpͤracht. als ein vercherer des volches. Nv vind ich 
chain ſache an im. damit er den toͤd verſchuldiget hab. 
in aller der chlage damit ir im vertailet. Noch der chu= 
nich herodes vindet auch dehain ſache an im. Ich wil in 
zuchtigen vnd wil in danne lazzen. Do ſchrieren die 
iuden alle vaſt. daz er in Barraban gebe. Der was 
ein ſchacher vnd was gevangen vmb manſlacht. 
vnd mein chind hiezzen ſeu chreutzen ¶ Do ſprach 
pẏlatus zv ͤdem dritten mal. Ich vind dehain ſchuld 
an im. Ich wil in hertzenleichen fragen. vnd wil in danne 
lazzen. Do ſchrieren die iuden auer Crucifige bis. 
vnd do pẏlatus an dem gericht ſas. Do ſand ſein houſ= 
vrowe zv ͤim an daz gericht. vnd ſprcͣh. Du haſt nicht 
ze ſchaffen mit diſem rechten menſchen. Ich han heint 
in diſer nacht. vil von im geliten in dem ſlaffe ¶ Do4 
gedacht pẏlatus vil. wie er der iuden fraidichait ge= 
ſtillen mecht. vnd hiez mein chind nakchte abziehen.5 
vnd hiez ez ſlahen als ſere. daz von der ſchaitel vntz auf 
die fuͤzze nicht gantzes an im was. Nv was deu ſeuel als 
groͤz. da er angepunden was. daz im wol vmb ein ſpanne 
gepraſt. Daz er ſei nicht mocht vmbgreifen. Do namen 
ſi ſtarch riemen. vnd punden im die an ſein hend. vnd 

zugen im die arm zeſamen. vnd ſluͤgen in ſo ſere. Daz 
in einer chlainen ſtund. Daz pluͤt. ſeinen zarten leib 
vbergoͤz. Daz er recht was als ein rotes ſeidein tuͤch. 
hiet angelegt. vnd der amplich ſeines leibes. was 
nicht anders. nuͤr ſam der eines gevilten menſchen 
[131v,01] 6anſeche. darnach enpande in pẏlatus richter ainer von 
dem ſailen. vnd leiten im ein tuͤch an. von edelem purper 
vnd flachten ein chron. vnd ſatzten im die7 auf. vnd chnieten 
fuͤr in. vnd ſprcͣhen wiz gegruͤzzet. ein chunich der iuden. 
vnd ſluegen in an ſein wang. vnd ouf ſein houpt. vnd die 
chroͤn die im herodes oufſatzt. Die hat der Chunich von Franch= 
reich. vnd dieſelben chron. mit derſelben chroͤn chronet 
man noch. alle Romische chunige. vnd die duͤrnein chron 
die im pẏlatus oufſatzt. die hat der chunich von Franchreich 
vnd dieſelben chroͤn was nicht von hultzein doͤrn. si was 
von dem mere. vnd ſind dieſelben doͤrn ſo ſcherf. Daz ſi 
ſei meinem chind nicht mochten. mit den handen ouf(=) 
geſetzen. si muͤſten nemen ein ſchaft. do druchten ſi 
ims mit ouf ſein houpt. Daz im daz pluͤt ſein antlutz 
alles vnd ſein achſel vbergoͤz. Do nam in pẏlatus alſo gech= 
ronten. vnd alſo pluͤtigen. vnd fuͤrt in auz fuͤr die iuden. 
mit dem ſeindein gewant. vnd ſprcͣh zv ͤin. secht wa 
Ieſus ewer chunich. vnd do ſi in geſahen. Do genuͤget 
ſeu nicht alle der ſmech. die ſi im puten. vnd aller 
der marter die er erliten het. si bedachten nicht. daz 
er ſo manich zaichen getan hêt. vor iren ougen. Daz 
er die plinden macht geſehent. Die toren gehorent. 
Die ſtummen redent. Die auzſetzigen rain. vnd die 
wazzerſuchtigen geſunt. Die lamen gen hies. Die 
toͤten lebentich mocht. vnd fumftauſent menſch ſpei= 
ſt. von fuͦmf proten. vnd von zwain viſchen. vnd ander 
manich grozzeu zaichen. die er vor in têt. Der heten 
ſi aller vergezzen. vnd ſchrieren ouf in als ouf ein morder 
8vnd ſprcͣhen crucifige. crv[cifige]. bis. ¶ Do ſprcͣh pẏlatus. Nempt 

in vnd chreutzet in. nach ewer gewonhait. Do ſprcͣhen 
die iuden. Man ſol in toͤten. nach vnſerm recht. wand 
er geſprochen hat. Daz er gotes ſuͦn ſei. vnd do pẏlatus 
daz erhoͤrt. Do erſchricht er vnd giench in daz recht(=) 
hous. vnd nam mein chind vnd ſprcͣh zv ͤim. von wanne piſt 
du. Do wolt er im nicht antwuͦrten. Do ſprcͣh pẏlatus 
waiſt du nicht. daz ich gewalt han dich ze lazzen. 
[132r,01]oder ze pehalten. vnd wil du doch mırͤ nicht antwuͦrten. Do 
ſprcͣh mein chind. Du heteſt chain gewalt vber mich. Oder er 
wer dırͤ. danne gegeben. vnd davon hat er vil mer ſunden 
Der mich dırͤ hat gegeben. denn dv. vmb die red hiet in 
pẏlatus gern lazzen. Do ſchrieren die iuden alle. mit groz(=) 
zem zorn. vnd ſprcͣhen zv im. Wil dv den lan. so piſt dv 
des chaiſſer freunt nicht. vnd do pẏlatus daz hoͤrt. daz 
ſi im drotten an ſein herren den chaiſer ¶ Do nam er9 
waſſer. vnd wuͤſch ſein hende. vnd ſprcͣh zv ͤin allen. Ich 
pin vnſchuldich. an des rechten menſchen pluͤt ¶ Do 
ſchrieren die iuden alle vnd ſprcͣhen. sein pluͤt choͤm 
vber vns vnd vber vnſereu chind. vnd ſchriren îe 
vnd îe mer. Daz er in hẏezze chreutzen ¶ Do geſigten 
di iuden pẏlato dem richter. Do er ſprcͣh ırͤ wille ſold. 
ergan. vnd liezze Barraban durch daz oſterrecht10 
vnd gab vrtail vber mein chind. vnd ſprcͣh. Ich vrtail 
vber Ieſum Nazarenum. Daz man in totte. leſterleiches 
todes an dem chreutz. ¶ Sand anſhelm ſprcͣh. Owe 
lieweu vrowe. wie waz deinem hertzen. do du diſeu 
vrtail horteſt ¶ vnſer vrowe ſprcͣh. si namen mein 
liewes chind. vnd fuͤrten in auz. da ſi in chreutzen wol(=) 
den. vnd legten im daz chreutz ouf ſein rukke. vnd 
giench sẏmeons ſwert. zv ͤdem vierden mal. in mein 
hertze. vnd in mein ſel. vil mere dann ob div vrtail 
vber mich gegeben wer. Ez was ouch daz chreutz11 

fumfzehen ſchuͤch lanch. Do er alle die nacht vnd 
allen den tag. so groͤzz noͤt vnd arbait erlitten het. 
daz er daz chreutz nicht mocht getrgͣen. Do ge= 
wunnen ſi ein andern. der hiez sẏmeon. der pechom 
im ouf dem weg. Daz er meinem liewen chind. daz 
chreutz nachtrueg. vnd daz taten ſeu von chainer 
parmvnge nicht. Nuͤr daz ſi ſahen daz er daz chre= 
utz. vor chranchait nicht mocht getrgͣen.¶ sand12 
anſhelm ſprcͣh. giench im icht vil leut nach ¶ vnſer 
vrowe ſprcͣh. Ia im lief nach arm vnd reich weib vnd 
[132v,01]man. vnd chind. vnd vil vrowen. die in pitterleichen chla(=) 
gten. Vnd ſere wainten. Im giench vil leut nach. die 
ouf in ſchrırͤen. als auf ein dieb. den man zv ͤdem gal= 
gen fuͤrt. Ez lieffen ouch die chind dar. vnd wuͦrfen 
hoͤr ouf ſein antlutz. vnd ouf ſein houpt. vnd an ſein wa= 
ng. Do chert ſich mein chind gegen den vrowen. Die 
da mit warn gegangen. mit grozzem laid. vnd mit 
grozzem wainen. vnd ſprcͣh zv ͤin. Ir tochter von ieru= 
ſalem. waint nicht vber mich. waint vber euch. vnd vber 
ewereu chind. die daz hoͤr vnd die ſtain auf mich wer= 
fent. vnd nicht wizzen ob ſi recht. oder vnrecht tuͤnt 
wand ez choment noch die tag. daz ſeu werdent ſpre= 
chent. Selich ſind die leib die nie chind getruͤgen. 
selich ſind die peuch. di nie geſamten. si werdent 
ouch zv ͤden pergen ſprechent. vallet ouf vns. vnd 
zv ͤden puͦcheln bedechet vns. wand daz tuͤnt grue= 
neu holtz. was tuͤnt danne die durren. als er geſpr= 
ochen hiet. da mırͤ diſeu chind ſo getan laſter erpie= 
tent in ırͤ chinthait. was tuͤnt ſi danne ſo ſeu an ırͤ 
alter choment ¶ Man fuͤrt ouch zwen ſchacher mit 
13im auz. daz teten ſi im zv ͤeinem ſundern laſter. vnd do 
man in ouzfuͦrt. mit den ſchachern. datz dem toͤr Do 
wart daz gedranch ſo groͤzz. von den leuten die im 
nachliefen. vnd ſein ſpotten. daz ich zv im nicht cho= 

men macht ¶ Do wart ich vnd Maria magd ͣze rat 
daz wırͤ lieffen in ein ander gazzen . vnd do wırͤ cho= 
men zv ͤeinem prunne. da bechom vns mein chind 
vnd was ſo iemerleich geſtalt an ſeinem antlutze. 
wer er mein chind nicht geweſen. ich hiet in chaum 
erchant. si heten im ſein hende zeſamme gepunden. 
vnd fuͤrten in gar vngezogenleichen. vnd do er 
mich erſach. an dem weg ſten vor im. Do naig er 
ſein houpt gegen mırͤ. vnd ſprcͣh. Ich danch dırͤ aller 
der lieb. vnd daz dv den tempel meines leibes als gar 
zertleich mit deiner armmuͤt erzogen haſt. vnd 
mit deiner arbait. vnd mich in allen meinen noͤton 
[133r,01]nie verliezzet. du hulfeſt mırͤ gern ob dv mechteſt. vnd laufeſt 
mırͤ noch nach. Wie verſmecht ich pin. aller der werlt. vnd do 
ſi in prachten an die ſtat. Die da haizzet Caluarie da 
marterachten ſi in. vnd die zwen ſchacher. vnd hiengen 
ainen zv ͤder rechten hant. den andern zv ͤder tenken hant 
vnd mein chind enmitten. ¶ sand anſhelm sprach. sag 
mırͤ libeu vrowe wie teten ſi im do. ¶ vnſer vrowe ſprcͣh. 
anſhelme hoͤr gar chlegleicheu mer. daz doch dehain14 
ewͣngeliſt ſchreibet. Do ſi chomen an die ſtat Caluarie 
do zvgen ſi im ab. alles ſein gewant. daz ein vadem an 
ſeinem leib nicht belaib. Do erſtarb mein hertz. do ſi im. 
daz groͤzz laſter erputen. vnd giench darvmb erſch(=) 
rochenleich. vnd an ſchant. vnd zoͤch ein tuͤch ab meinem 
houpt. vnd pant daz vmb ſein leip Nv was der flech 
ſo vnrain. da ſi in hieten gefuͦrt Caluarie vnd was 
ſo gar verſmecht. Daz man poſar ſtat. nicht funden 
mecht haben. Man ſchant da hunt vnd ſchebn. vnd 
hiengen da dieb. vnd morder. vnd waz der geſmach 
als groͤzz. daz in chaum iement erleiden mocht. vnd 
an dirre vnrain ſtat. legten ſi daz chreutz nider. 
ouf die erden. vnd legten mein chind ruklinge dar 
auf. vnd nagelten im die ainen hant. an daz chreutz.15 

vnd was der nagel ſo groͤzz. daz er die wunten 
ſo ſere ervolt. Daz ein pluͤt trophe darouz nicht 
mocht chomen. vnd namen ſail vnd punden im die 
andern hant. als vaſt. daz die gelider auzeinander 
giengen. Der nagel was ouch als groͤzz. den ſi im 
durch die andern hant ſluegen. daz er die wunden 
als ſere erfullet daz ein pluͤtestroph darauz nicht 
gie. Danach namen ſi ſtarchev ſail. vnd punden 
im die fuͤzze. vnd zugen in als ſere. daz div geſchrift 
erfullet ward. Die an dem salter iſt. Dinumerauerunt 
etcetera. si heten in als ſere geſpannen. Daz dehain 
gelid was an ſeinem leib. man hiet ez ſunderlichen 
wol gezelt. durch ſein hout. vnd do ſi in alſo geſpanten. 
[133v,01]do ſatzten ſi im ain fuͤzz auf den andern. vnd ſluegen im 
do einen nagel. durch paid fuͤzz. Der was auch alſo 
groͤzz. daz im daz pluͤt. auch nicht herauz mocht ge= 
fliezzen. von der grozze des nagels. vnd do ich die grozzen 
hamerſleg hoͤrt. Do was die weiſhait erwelt an 
mırͤ die der dauit ſprichet an dem salter. audi filia 
et vide. Recht als er zv ͤmırͤ ſprech. hoͤr tochter die 
pitterleichen hamerſleg. vnd ſich die manichualtige 
noͤt. die ich leid an meinen henden. vnd an meinen 
fuͤzzen. vnd an allen meinem leib. vnd do ich die grozzen 
hamerſleg erhort. do gieng sẏmeons ſwert. zv ͤdem 
fumften mal. durch mein hertz. Do namen ſi daz chre= 
utz ſo hoch. daz ich mit meinen henden meines chin= 
des fuͤzz nicht angerueren macht. Owe des iemer= 
leichen anpliches. den ich ſach. wie vngeleich er 
do was. do ich ſein genas. vnd do ich ſein chindleich 
antlutz anſach. vnd do er aufgerichtet was. 
an dem chreutz. vnd do er begund hangen. von der 
ſwere ſeines hailigen leibes. Do praſten im die 
wunden auf an den fuͤzzen vnd an den henden. vnd 
ran daz pluͤt ſo ſere von im. als ez von vier prunnen 
auzgieng. Nv het ich ein gewant an. als do ge= 
wonhait was in dem land. daz vrowen truͤgen. daz 



gewant daz was alſo gemachet. daz ez daz houpt 
vnd den leip allen bedacht. vnd weizz als ein ſnê. 
vnd dazſelb gewant. was alles roͤt von ſeinem pluͤt 
daz auf mich ran. ¶ sand anſhelm ſprcͣh. Owe 
raineu vrowe wie ergiench ez do. ¶ vnſer vrowe 
16ſprcͣh. Do ſi in gechreutzten. do tailten ſi ſein ge= 
want. vndereinander. do het mein chind einen roͮch 
den wolten ſi nicht prechen. wand er gantz iſt. 
wırͤ ſchullen ein lozz werfen. welhem er alſo gantzer 
werd. daz geſchach alles darvmb. Daz die geſchr= 
ift erfullet wuͤrd. als an dem salter der weiſag 
ſprach. Diuiſerunt ſibi veſti etcetera. <S>ein gewant 
habent ſi in getailt. vnd habent ein loͤzz gewarfen 
[134r,01]auf mein chlaider. vnd darnach ſchriben die pẏlatus 
leut auf daz chreutz. mit dreierlai ſprcͣh. Chriechiſch.17 
Ebrayſch. vnd Latein. Ieſus. n. r. iu. Daz muͤt die iuden 
vnd ſprcͣhen. warvmb haizzeſt dv in der iuden chunich. Du 
ſcholdeſt haben geſchriben. daz er hiet geſprochen er 
wer der iuden chunich ¶ Do giengen ſi alle fuͤr daz chre= 
utz. vnd wuͦrfen ırͤ houpt gegen im. auf gar ſpoͤtleichen 
vnd ſprcͣhen. secht an. daz iſt der. der den tempel wolt 
zeprochen haben. vnd in drein tagen wold widermachen. seiſt= 
dv gotes ſuͦn ſo ging herab. ab dem chreutz. vnd behalt 
dich vnd vns. Do ſprachen die fuͤrſten der iuden. vnd 
di ſchreiber. vnd di alten gar ſpoͤtleich. Andern leuten hat 
er geholfen. vnd chan im ſelben nicht gehelfen. Piſt dus 
der chunich von Jerusalem. so ginch ab dem chreutz. so welle 
wırͤ dırͤ gelauben. Er getraut. got der helf im. auch ob 
er welle. wand er ſprcͣh. daz er gotes ſuͦn were ¶ sand 
anſhelm ſprcͣh. Lieweu vrowe. do man ſein alſo ſpottet. 
ſprcͣh er icht da wider. ¶ vnſer vrowe ſprcͣh. Er pat18 
vmb ſeu vnd ſprcͣh. vater vergib in. wand ſi nicht wizzent 
was ſi tuͤnt. ¶ Do ſtuͤnd auch gemain volch. vnd ſpotacht 

ſein. vnd piten wie ez ende nem. do mocht er wol geſpr= 
ochen haben zv ͤmırͤ. Tochter hoͤr die grozzen fluͤchwart. 
vnd ſiech die chreftigen noͤt. Ich waiz daz wol. Daz 
dv mich enphieng. von dem heiligen gaiſt. vnd mich 
truege. vnd geperd magt weſen. vnd muͤter. vnd daz 
dv mich zertleich haſt geſpeiſet. Mit deiner magtleichen 
milich. vnd daz du mich lieplichen vnd minnechleichen er= 
zugde. vnd daz dv mırͤ alle zeit mit trwͥen nachgieng. Da 
von ſchullen diſe nicht an mich gelauben. daz ich gotes ſuͦn 
ſei. vrowe zarteu muͤter. so gelaub auer du. vnd hab par= 
munge vber mich. Do giench Sẏmeons ſwert zv ͤdem sechſ= 
ten mal durch mich. ¶ vnd dannoch mocht er in allen19 
ſeinen noten. ſpottes von dem ſchacher nicht hinchomen. 
Der ain der zv ͤder tenken hant hiench. Der ſprcͣh in ſpotte. seiſt 
dv chriſt. ſo behalt dich vnd vns. Do antwuͦrt im ſein ge= 
ſelle der ſchacher. furichteſt dv nicht got. vnd dv doch 
[134v,01]in derſelben verdampnuſſe piſt. auer wırͤ enphachen pilleich 
vnd von ſchulden. daz man vns tuͤt. so hat diſer nie chain vbel 
getan. vnd do er ſeinen geſellen alſo geſtraft. Do ſprcͣh er 
zv ͤmeinem chind. herre erparm dich vber mich. so dv chomſt 
20in dein reich. Do ſprcͣh mein chind zv ͤim. Ich ſag dırͤ werleich. 
dv ſcholt heut ſein pei mırͤ in dem paradeys. ¶ sand Anſhelm 
ſprcͣh. Liebeu vrow waz têt dv do ¶ vnſer vrowe ſprach. 
Do ſtuͤnd ich pei dem chreutz. Iohannes meiner ſweſter ſuͦn. vnd 
Maria Magd.ͣ pei mırͤ. vnd waren alles hertzenlaides vol. 
Ich ſach in hangen. vnd leiden groͤzze not. vnd mocht im 
ze chainen ſtaten nicht chomen. vnd do er mich in grozzem 
hertzenlaid ſach vor im ſtan. vnd Iohannem meiner ſweſter ſuͦn. 
an den er vil zarter. vnd ſunderleicher lieb het geleit. auf 
21in. wand er in lieb het. fuͤr die andern alle. Do wolt er 
mich nicht vngetroſt lazzen. vnd ſprcͣh zv ͤmırͤ. vrowe 
ſiech wa dein ſuͦn. darnach ſprcͣh er zv ͤIohannes ſiech wa 
dein muͤter ¶ Do was ez an der ſechſten ſtund des tages 

22vnd wart ein groͤzze vinſter. vber alles erdreich. vntz auf 
die noͤn. vnd do nonzeit wart wart. Do ſchrai mein chind 
vnd sprcͣh. helẏ helẏ Lamazabactani Mein got mein got. 
warvmb haſt dv mich verlazzen ¶ Do ſprcͣh ieglicher die 
da warn Er ruͤft helẏas an wırͤ ſchullen ſehen. Ob er im 
chom vnd in loͤzze. Do weſt mein chind wol. Daz die weiſſa= 
gen an im ervollet was. vnd ſprcͣh Mich durſtet ¶ Do 
23nam ainer ein patſwam. vnd fult in vollen ezzeich vnd gal= 
len. vnd pot ez meinem chind ze trinchen. Daz er deſt êe ſtar= 
be. vnd do er den ezzeich verſuͤcht. Do ſprcͣh er Conſumma= 
tum eſt. Ez iſt alles volendet. vnd ſprcͣh. vater ich enphi= 
lich dırͤ meinen gaiſt in dein hende. vnd do er daz ſprach. 
do neigt er ſein houpt. Vnd ſchied ſein gotleich ſel von 
24ſeinem hailigen leib ¶ vnd do erlaſch div ſunne. vnd 
zart ſich der vmbehanch enmitten enzwai in dem tempel. 
vnd erſchuͦt ſich daz erdreich. vnd zerchluben ſich die 
ſtain. vnd vollechleich der ſtain. da daz chreutz inne 
ſtuͤnd. Der chlaub ſich aller voneinander. vnd teten 
ſich die greber auf. vnd erſtunden vil heiliger leut 
[135r,01]vnd chomen nach ırͤ vrſtend hintz ieruſalem in die ſtat. vnd 
liezzen ſich da ſchouwen. ¶ Do ſtuͤnd ein herre pei dem chre= 
utz. der was ein centurio. vnd ſchold meines chindes 
huͤten. vnd ander richter die pylatus dar geſant het vnd 
do ſi die groͤzzen zaichen ſahen. do erſchrichten ſi vil ſere 
auer der centurio lobt mein chind vnd ſprcͣh. werleich dirre 
was gotes ſuͦn. secht wie die Element ſich erparment 
vber iren ſchepher. vnd wolt ſich der Iuden dehainer nie 
vber in erparmen ¶ Do ſtuͤnden ouch vil vrowen die 
meinem chinde nach waren gegangen. von galẏlea. vnd 
ſachen ez alles. ¶ sand anſhelm ſprcͣh. sag mırͤ raineu magt 
het dein hertzenlaid do ein ende. ¶ vnſer vrowe ſprcͣh Nain 
ez. anſhelme. hoͤr ein chlegleich mêr. was dannoch mordes 
an meinem chind begangen wart. An dem tag do ſi in ſo 

leſterleichen heten getoͤtet. der hiez ꝑaſceue. Der ſprichet 
der ſtille vreitag. Do was an dem tag ſabbatum. Der da 
haiſt der hochzeitleich tag. den di iuden begiengen. vnd 
darvmb daz die leichnamen nicht hiengen. an irem oſter= 
leichem tag. Da giengen die iuden zv ͤpẏlato vnd paten 
in. daz er meinem chind. vnd den andern ſchacherᷠ. mit cholben 
ırͤ gepain zeſlahen hiezze. Daz ſi deſter êe ſturben. daz 
ſi auch icht hiengen. an dem oſtertag. ¶ Do hiez pẏlatus 
ſein richter. daz meinem chind. vnd den ſchachern. 
ırͤ pain zeprechen. vnd do ſi den ſchachern paiden. ırͤ 
gepain an allem irem leib zemulten. vnd zeprachen. 
daz ſi ſahen. daz ſi tod waren. Do wolden ſi meinem 
chind alſam han getan. do was er von im ſelben toͤt. vnd 
do ſi ſachen daz er toͤd was. do wolden ſi ſein gepain 
nicht prechen. daz die geſchrift erfult wuͦrde die von 
dem geweren Oſterlamp ſprichet. Os non comminuetis 
ex eo. etcetera. Des Oſterlampes gepain. ſchol gantzes be= 
leiben. vnd giench ein richter hin. vnd ſtach ein grozzes 
ſper meinem chinde durch ſein hertze. vnd giengen von 
der wunden zwen groͤzze prunne. ainer von pluͤt. der 
ander von wazzer. ¶ vnd do ich ſach. daz ſeu nicht ge= 
nuͤgt. aller der marter. der mein chind alſo zartes 
[135v,01]erliten het. Si wolten ſich dannoch rechen. an ſeinem toͤtem 
leib. do wart meinem hertzen alſo we. Recht als mırͤ daz ſper 
wer durch mein hertze geſtoͤzzen. Do hiet ich gern gewaint. 
do was mein hertze. vnd mein leib. vnd die natur ſo durre an 
mırͤ worden. von wainen vnd von grozzem iamer. vnd arbaiten 
die ich erliten het paideu nacht vnd allen den tag. daz ich 
ein ainigen trophen nicht mocht erzeugen. vnd was me= 
in ſtimme. Als gar an mırͤ erſtarben. daz ich ain wart nicht 
macht geſprechen. Do was Sẏmeons weiſſagen an mırͤ 
erfult. di da ſprach. Et tuam ipsius animam pertrnͣſibit. gladius. Daz die 
marter meines chindes ſchold gen durch mein hertze. vnd durch 
mein ſel. vnd ſneiden als ein ſwert. vnd daz ſwert ſeiner marter 
het zv ͤdem ſelben mal. durchſtoͤzzen mein hertze. vnd mein 
ſel. vnd allen meinen leip. vnd do ich mein chind mit dem 



mund nicht gechlagen mocht. Do ſprcͣh ich mit dem hertzen. 
Owe zartes mein chind. Owe ſuͤzzes vnd minnechliches mein 
chind. Owe lieb vor allem lieb. wa iſt nu der troͤſt. den ich 
alle mein tag. an dırͤ han gehabt. Moͤcht mırͤ iement gehel= 
fen. daz ich fuͤr dich ſturbe. Owe liebes mein chind. vnd do 
ſein gotleich ſel. ſchied von ſeinem leib. da fuͤr ſein ſel zv ͤ
der helle. vnd ward da grozze freud. ¶ Do er herauz 
nam. adam vnd alle die ſeinen willen heten getan. vnd be= 
ſloͤz die helle. daz niemen darin chomen mag. an mit aigen 
willen. Er beſloͤz ſei mit drein ſlozzen. Mit rechter reuwe 
vnd mit lauterr peicht. vnd mit gewerer puͦzze. vnd 
ſwer die ſloͤz zeprichet. der muͤz immer da peleiben. vnd 
mag nimmer davon chomen. ¶ sand anſhelm ſprcͣh. sag 
mırͤ liebeu vrowe. wie ergiench ez darnach. ¶ vnſer 
vrowe ſprcͣh. Ein guͤt man hiez yoſeph. der was von einer 
ſtat. di hiez aramathẏa. Der was meines chindes haim= 
leicher iunger. wand er varicht die iuden. Der gie zv ͤ
pẏlato. vnd pat in. daz er im geb meines chindes leip. 
daz er in begrueb. vnd ſprcͣh zv pẏlato. Iſt daz. daz dv 
nicht pald erlaubeſt. daz man in begrebt. so verdirbet 
ſein muͤter. die iſt die rainiſt vrowe. vnd leutſelig iſt 
die îe geporn wart. die hat als groͤzze chlag vnd iamer 
[136r,01]ame. daz ſi vns als ſere erparmet. Daz wırͤ ez chaum mu= 
gen angeſehen. vnd vns als wetuͤt. als ſi vnſer aigen 
muͤter wêr ¶ Do ruͤft pẏlatus dem herren Centurio. vnd 
fragt in ob mein chind toͤd wer. Do ſait er im. daz ez toͤd 
wer. vnd ſait im die zaichen die da geſchechen waren. 
¶ Do nam pẏlatus groͤzz wunder. daz mein chind ſo ſchier 
toͤt was. vnd hiez ẏoſeph daz er in ab dem chreutz nem vnd 
in begrueb nach allem ſeinen willen. ¶ Nv merch anſ=25 
helm ein chlegleich dinch. Do yoſeph mein chind ab dem 
chreutz nam. Do wart ich. wenn im ein arm ledich 
wurde. Daz ich in danne enphieng. alſo enphieng ich 
ainen arm. nach dem andern. vnd trucht ſeu an mein hertz. 
vnd chuſt ſeu mit grozzen hertzenlaid ¶ vnd do er ab 

dem chreutz wart geledigt. do legten ſi in ouf die erde 
newen dem chreutz nider. Do lief ich hin. vnd enphie 
ſein houpt in mein ſchoͤzz. vnd ſprcͣh mit grozzem hertzen(=) 
laid. zartes chind. was troſtes ſol ich nu haben. so ich 
dich toten anſıcͤh vor mırͤ ¶ Do chom mein chind Iohannes 
ewͣngeliſt. vnd viel ouf ſein bruſt. vnd ſchrai mit chleg= 
leicher ſtimme. vnd ſprcͣh. Owe owe. auf dem hertzen 
ruet ich nechten minnechleich. vnd zertleich ob dem 
tiſche. Owe owe auſ diſem hertzen tranch ich nechten. 
vnſegleich ſuͤzzichait. Owe nu enphach ich vnſagich= 
leich pitterchait. ¶ Do chom peter. vnd chlagt mit 
grozzem iamer. vnd wainen. daz er ſein verlougent het. 
¶ do chom Mͣ. Magd.ͣ vnd chlagt di ob aller chlag. vnd 
viel nider fuͤr mein chind. vnd ſprcͣh. Owe troſt ob allem 
troſt. wer ſchol mich vnſchuldigen vor sẏmon der mich 
ſchuldich gab. vnd mich do dein zarter mund vnſchul= 
dich macht. von allen meinen ſunden. Owe wer ſol 
nv mein vurſprecher ſein. gegen meiner ſweſter da dv 
mich gegen verſprecht. Do ſi dırͤ vber mich chlagt. Owe 
der zarten fuͤzz die mich nicht ſtiezzen. do ich ſeu vmb(=) 
vieng. Owe der zarten fuͤzz. die ich wueſch mit mei= 
nen zechern. vnd dv mırͤ ſein wol gundeſt. Owe zar= 
te f<>zz. di mich nicht verſmechten. do ich ſeu trunchent 
[136v,01]Mit meinem har. vnd ander manigualt chlag. het ſi ob 
meinem chind ¶ Do chom Iacob meiner ſweſter ſuͦn. dem man 
ſprcͣh daz er meines chindes pruͤder wer. wand er was im 
gar geleich. an allem ſeinem leib. vnd ſprcͣh mit grozzer 
chlag. Owe hertzenlieber herre. wie iſt dein wunnechleiches 
antlutz ſo gar im ſelben vngeleich warden. vnd wie iſt 
aller dein leib ſo iemerleich durichmartert. wand von 
der ſchaitel vntz auf die verſen. Iſt nicht vnuerſer<nidz> an 
dırͤ. Owe hertzenlieber herre vnd maiſter. geſtern was dein 
minnechleiches antluͦtz dem meinen geleich. wer mag nv 
geſprechen. daz ich dein bruͤder ſei. wan dein antlutz 
dem meinem gar vngeleich warden iſt. vnd groͤzzer vnd 
maniger hertzenleichen chlag er began. Do ſwuͤr er daz er 



nimmer nichtes enpeizzen wold. mein chind erſtuͤnd êe 
von dem toͤd. daz geſchach. daz er nie nicht geaz. noch 
getranch. vntz an dem Oſtertag. Do erſchain im mein 
chind beſunderleich. do er an ſeinem gepet lag. vnd ſprcͣh 
gar guͤtleich zv ͤim. Iacob mein bruͤder ſtand auf vnd en= 
peiz. des menſchen chind iſt erſtanden von dem toͤd. ¶ 
Die andern chomen ouch gelauffen alle mit groͤzzem ge= 
ſchrai. vnd chlagten mit manichualtigen zechern vnd grozzen 
laid. daz ſi von im gelauffen waren. vnd nicht in den toͤd mit 
im giengen. ¶ vnd do ich vnd die iunger mit groͤzzem iamer 
vnd laid pei im ſazzen einander ſazzen. do gefreut vns mein 
chind. Mit der erſten freud nach ſeinem tod. seit er vor 
vns toͤtet lag. der wart alſo wunnechleich vnd alſo 
ſchone. vnd als geneme. als ob er nie dehainen ſmertzen. 
oder dehain wunden enphangen hiet. an die fumf zaichen 
die beliben alſo gantz. vnd ſo offen. die er an dem iungiſ= 
tem tag zaigen wil. aller der werlt. Davon gewunnen 
wırͤ groͤzze freud. vnd do man in begraben wold. do het 
ich als grozzen iamer. daz ich von im ſchaiden ſcholt. daz 
ich in vmbevieng mit meinen muͤterleichen arm. vnd mit 
meinen chreften. vnd hiet in gern gehebet. do nam mich 
Iohannes. vnd wold mich von danne fuͤren. Do ſprcͣh ich zv ͤim 
Iohannes liebes mein chind. La mırͤ mein toteſ. daz ich 
[137r,01]lebentiges nicht haben mag. Oder hilf mırͤ daz ich mit im 
begraben werd. ¶ Do ſprcͣh Iohannes owe liebeu vrowe vnd 
muͤter. nv waͥſt du wol. daz ez anders nicht mocht geſein. 
Danne daz menſchleich chunne. mit deines chindes t<>d er= 
loſt muͤſt werden. vnd do er daz geſprach. Do namen ſi mırͤ mein 
chind. wider meinen willen. vnd truegen in zv ͤdem grab. vnd 
do ſi in darin gelegten. do viel ich auf daz grab. vnd hiet 
anders nicht begert. Nuͤr daz man mich da lan hiet. Do 
nam mich mein chind. vnd fuͦrt mich von danne. Do ſprcͣh 
ich mit grozzem laid. Owe Iohannes liebes mein chind. La mich 
geniezzen. der treuw di dırͤ mein chind erzaiget. an ſeiner 
iungiſten zeit. do er mich dırͤ gab zv ͤeiner muͤter. vnd dich 
ze einem chind mırͤ. vnd la mırͤ nicht geſchechen den ge= 



walt. daz ich icht geſchaiden werd von meinem chind. wand 
ich wil hie gern pei im paiten meines endes ¶ Do wuͦrden 
alle die da waren chlegleich wainent. vnd nam mich 
mein chind Iohannes. vber mein willen vnd fuͤrt mich in die ſtat 
in meiner ſweſter hous ſeiner muͤter. vnd do mich die erſachen 
daz ich ſo iemerleich chom. vnd daz alles mein gewant roͤt 
waz. von dem pluͤt. Daz von meines chindes wunden auf 
mich geflozzen was. do ich vnder dem chreutz ſtuͤnd. Do 
heten ſi grozze parmunge vber mich. vnd ſprcͣhen Owe 
gewalt iſt in dirre ſtat heut geſchechen. an diſer wun= 
nechleichen vrowen. vnd an irem rainen chind. alſo 
belaib ich in meiner ſweſter hous. vnd vor grozzen hertzenlich= 
em laid hêt ich dehain chraft. so ich ſaz ſo wolt mırͤ 
ſein geproſten. so ich aufſtuͤnd. so viel ich wider nider. 
so ich lag ſo was mein hertz pei meinem chind vnd pei 
dem grab. vnd wer gern oufgeſtanden. so en mocht ich 
nicht. vor rechter chranchait. vnd von hertzenleichem 
laid ¶ Ich waint vnd het grozzen iamer. paideu tag 
vnd nacht. vnd mocht mich mein liebes chind Iohannes 
nicht getroſten. noch mein ſweſter. noch Mͣ. magd.ͣ di 
von meines chindes leib lieb pei mırͤ was. Mich chunden 
alle mein freunt. Noch alle die. di mich ſachen. nicht 
getroſten. vnd wuͦrdeu div wort an mırͤ derfullet 
[137v,01]di Ieremias lange vor geweiſagt von mırͤ hêt plorans ploraui[t] 
in nocte et lacrmͥe eius in maxillis eius. si waint tag vnd nacht 
daz die zeher waren an ırͤen wangen. vnd mocht ſei 
niement getroſten. vnder allen iren freunten. ¶ owe 
anſhelme hoͤr ein hertzenlaid. daz ſich huͤb an mırͤ. do mein 
ſweſter vnd Mͣ magd.ͣ ſich beraitten mit edeler ſalben. 
vnd wolden gen zuͤ dem grab. daz ſi mein chind beſalbten. 
vnd do ſi giengen. do muͤſt ich beleiben in dem hous 
vor rechter chranchait. Daz têt mırͤ alſo we. daz ez 
vnſegleich iſt. wand ich mit dem leib dar nicht chomen 
macht. doch was mein verſeretz hertze alle zeit pei im 
vnd gedacht an ſein zartes antlutze. daz ich ſo diche 
het froleichen angeſehen. vnd an ſein ſuͤzzeu wort. di 



von ſeinem munde diche waren geflozzen. vnd wie 
er verraten wart. von ſeinen freunden. vnd was er ſleg 
vnd ſtoͤzze vnd ſpottes enphangen het. Do er gefuͤrt 
wart in des piſcholfes hous. vnd daz ſein der fuͤrſt pe(=) 
trus verlaugent. vnd do er vor gericht ſtuͤnd. welich 
geſchrai auf in was vnd wie ſein geſpottet ward 
vor herodes. vnd wie vngezogenleich. vnd wie leſterleich 
er mit den mordern ouzgefuͤrt wart. vnd wie im 
ſeineu chlaider. abgezogen wuͦrden. vnd an die grozzen 
hamerſleg. do im die nagel geſlagen wuͦrden durch 
ſein hend. vnd durch ſein fuͤzze. an daz chreutz. vnd 
er getrenchet ward mit wein. der was gemiſchet 
mit gallen. vnd do er mit groͤzzer ſtimme ſchrai. 
Mich durſtet nach menſchleichem hail. Daz im do 
ezzeich ze trinchen wart gegeben. vnd daz ſeu nicht 
genuegt ſeines. grimmen vnd pittern todes. si rechen ſich 
an ſeinem toͤten leib. vnd ſtachen im ein ſper in ſein 
ſeiten. ¶ vnd do ich daz alles bedacht. Do ſprcͣh ich 
mit iemerleicher ſtimme. Owe minnechleicher vnd 
ſuͤzzer Ieſus. Got vnd ſchepher. vnd herre aller c�ͤatur. 
wie recht pitterleich. du von den Iuden ertoͤtet piſt 
Durch des willen. Daz dv die menſchait von mırͤ 
deiner dırͤen nem. ¶ O werder den chain himel. 
[138r,01]noch daz erdreich. noch daz mer. noch abgrunde. nicht 
begreiffen mag. der leit beſlozzen in einem ſtain. ¶ 
owe von dem alle creatur lebent. vnd die Element. 
ırͤ frucht habent. vnd ırͤ ſchein. vnd von dem die toͤten 
lebentich werdent. Vnd der die engel hat beſchaffen. 
Vnd der alles liecht. hat gemachet der leit in der vinſter 
verſlozzen. in einem grab. ¶ Owe der ewig vnd der vn= 
toͤdleich got. der darvmb menſch ward. Daz er den 
verloren menſchen widerprecht. Der macht ſeiner 
chinthait nicht geniezzen. Do er lag an meiner pruſt. 
vnd der begert. In ſuecht herodes daz er in erſteche. 
¶ Owe wie vnſchuldichleichen di habent enphangen 
durch der willen er auf daz erdreich chom. vnd gotleich 



mit in wandelt. vnd die toͤten erchuchte. vnd di ſie= 
chen geſunt macht. vnd alle zeit guͤteu werich er= 
zeugt. vnd do ich in diſer grozzen chlag was.vnd mein 
ſweſter. vnd Mͣ.Magd.ͣ mein chind ſuͤchten. vnd mich in 
dem hous heten gelazzen. wand ich in nicht mocht gevol= 
gen. zv ͤdem grab. ¶ Do chom mein chind mit alſo 
grozzer herſchaft. vnd vnſegleicher freud. vnd was 
ſein antlutz. vnd aller ſein leib ſo wunnechleich. vnd 
als ſchon. vnd durchleuchtig. als der weiſag ſprichet 
Specioſus forma prae filiis homı.ͫ Ez was der ſchonist aller 
menſchen chind. vnd do er mırͤ ſo gewaltichleich. vnd 
mit ſo grozzer herſchaft. vnd chlarhait erſchain. Do 
ſach er mich ſo minnechleich. vnd ſo guͤtleich an. Daz ich 
alles meines hertzen laides vergaz. Des ich îe von im ge= 
wan. vnd gruezt mich liebleich. vnd zertleich. vnd ſprcͣh 
zv ͤmırͤ. ¶ Wis gegruͤzzet minnechleicheu ſuͤzzeu muͤter 
vnd magt. geſegent vnder allen vrowen. La dein 
groͤzzeu chlag. wand dein chind erſtanden iſt. von dem 
toͤde. Da von la deinen grozzen iamer. vnd dein muͤzzigeu 
pitterhait. ¶ Zehant do viel ich nider vnd chuſt 
ſein fuͤzze. vnd ſprach zv ͤim. Ein ewiger ſuͦn des vater 
von himelreich. vnd mein zartes chind. Ich lob dich daz 
du menſchleich chunne. mit deinem tode. vnd mit 
[138v,01]deiner marter erloſt haſt. ¶ vnd ſei der vater von himel 
reich geſegent. der dich aufs erdreich zv ͤmırͤ ſant. 
Daz du menſchleich natur. an dich von mırͤ nemſt. vnd alle 
die werlt loͤſet. ¶ Do ich diu wart zv ͤim ſprcͣh. Do ſchi= 
ed er von mırͤ. ¶ Danach chomen die poten zehant. 
vnd mein ſweſter. vnd Mͣ. Magd.ͣ vnd ſaiten mırͤ daz ſi in 
hieten geſehen. Do ſait ich in ouch wie wunnechleich 
ich in ſach. vnd wie herleich ich in het geſehen. Do 
heten ſi ein grozze freud von meiner geſicht. ¶ wırͤ 
freuten vns nicht alain. Die ſunne die erleſchet waz. 
di gewan nicht alain iren leichten ſchein. Si wart 
ſich freunt. Daz man ſei vroleich an dem aufgange 
ſach ſpilen. ¶ Die erd die ſich von meines chindes toͤd 



erſchutet het. Die freut ſich. do mein chind auf ſei 
trat. auz dem grab. vnd erſchuͦt ſich von rechter freud. 
vnd gab di wider. die ſi von adams zeiten gevangen 
het. vntz dar. Daz ſi weren gewere gezeug. der herlich= 
en vrſtende meines lieben chindes. ¶ Do waz mırͤ 
alles mein hertzenlaid benomen. Nicht alain daz ich mein 
chind wider het. Ich freut mich auch. daz alles menſch= 
leich chunne erloſt was. ¶ Darnach vber viertzig 
tag. iar Do daz alles geſchach. do chomen zwen herren von 
Rome ainer hiez Tẏtus. Der ander Veſpeſianus. Die 
zeſtoͤrten Jerusalem. vnd viengen ſo vil Iuden. Daz man îe 
Dreizich Iuden. gab vmb ain phenninch. Als ſi mein chind 
alle vmb dreizich phenninge heten gegeben. vnd rachen 
damit meines chindes toͤd vnd ſein marter. vnd ſwer 
den Anſhelm hoͤrt leſen. der hat grozzen loͤn davon. 
daz wizzet fuͤrwar. ¶ Swer wiſſen gern welle wie groͤzze 
marter vnſer herre von himelreich erliten hat. der les 
daz puͤch. Da mit ſprechet alle nach mırͤ. AmeN. ¶ 
Daz puͤch hat gemacht Latein vnd Deutze ein bruͤder 
der haiſt bruͤder. Fridreich. da pitt alle vmbe. vnd ſwer 
ez Schreibet oder haiſt ſchreiben oder liſt da pitt ouch 
alle gemainchleich vmbe... ¶ 

